
Bular ematea kalean - Parerik gabeko janaria

Hasieran ez da erraza, baina bularra emateak amari eta haurrari dakarzkien onurak handiak direla uste dute Edoskitzearen Aldeko Zarauzko taldeko kideek. Atzo kalean eman zieten titia haurrei. 

Mikel Peruarena - Zarautz 
Erditzea prestatzeko ikastaroak jaso bai, baina behin haurra besoetan edukita, nola hasi bularra ematen? Ez da samurra izaten askotan. «Ikusi nuen amek laguntza behar zutela, zaila delako bularra ematea, eta inguruak ez duelako asko laguntzen», ekarri du gogora Marga Sanjose erizainak. Kezka horrek eraginda, duela hiru urte hasi zen biltzen talde bat Zarautzen (Gipuzkoa), osasun etxean. Edoskitzearen Aldeko Taldeak hiru urte daramatza lanean, haurrentzat eta amentzat edoskitzeak dakartzan onurak azaltzen. Atzo Foruen Plazara irten ziren, itzaletik argira, edoskitzeari buruzko ilunak argitzera. Dozenaren bat emakume eta haien bikotekideak elkartu ziren. Amek kalean eman zieten bularra seme-alabei. Gustura ageri ziren. Irriz zeuden amak, eta irriz haurrak. 

«Betidanik izan da hasierako janaria, eta garrantzitsuena. Horrela da gaur egun ere, eta ez da inoiz aldatuko». Marga Sanjosek oso argi ditu bularra ematearen onurak. Haurrak gozoago egoten dira, eta amak zein haurrak gutxiago ospitaleratzen dira, Sanjosek dioenez. «Behar duten guztia» jasotzen dute haurrek bularretik, «titia egokitu egiten baita haurraren beharretara»; aldi bakoitzean behar duen gaia ematen diola haurrari, alegia, biberoiak ez bezala. «Biberoia beti berdina da, baina bularrak, hasieran esne bat ematen du, tartean beste bat eta bukaeran beste bat, koipetsuagoa. Farmazietan saltzen diren esneek inoiz ez dute lortuko amaren esnea izatea», Sanjoseren ustez. Bularra bezalako makinarik ez dagoela. Javier Tapia pediatrak ere hala dio: «Ez dago bularraren pareko janaririk; haurrari ondoen egokitzen zaiona da, berezkoa. Abantaila guztiak ditu, eta ezer txarrik ez». Gurasoekin, amarekin batik bat, harreman emozionala garatzeko ere garrantzitsua dela ohartarazi dute Sanjosek eta Tapiak. 
Farmazia industriaren «presioa» 

Osasungintzako profesionalen artean «pixka bat bazterturik» egon izan da bular ematea, Tapiak dioenez: «Baina Osakidetza konturatu da haurrarentzako onena denari begiratu behar zaiola, industriaren presioa kenduta». Zarauzkoaren gisako talde gutxi daude, ordea. Inguruko herrietako jendeak Zarautzera jotzen du laguntza eske. Ageda Jauregi, esaterako, Oriotik joaten da. Umea koxkortua du; barrez ari zaio altzoan. «Ematen du titia ematea dela oso gauza erraza, baina eromena da», adierazi du. Denetariko arazoak izan ditu, eta laguntza handia jaso du taldean: «Ikusten duzu arazoak denok ditugula, eta partekatzen dituzu. Horrelako talde gehiago behar dira». 

Umea eskuetan hartu eta lehen egunak zalantzaz beteak oroitzen dituzte Foruen Plazan bildutako amek. Eva Gomezek bi urteko haurra du, eta bigarrenaren esperoan dago. «Taldeak laguntzen du pila bat. Hasieran gogorra da, baina gero merezi du; ikusten duzu umeak ere gozatzen duela pila bat. Ez da janaria bakarrik». Azken urteetan gora egin du haurrari bularra ematen dioten amen kopuruak, baina laugarren hilabetean asko jaisten da, amak lanean hasi ahala. «Badirudi gizarte honetan oso gaizki ikusia dagoela bularra ez ematea haurra jaiotzean; baina lau hilabete pasatu, eta titia ematen jarraitzen baduzu, arraroa zara, edo hippy bat», Ageda Jauregiren hitzetan. 

Ez daude bi bizipen berdin. Nekane Aristik arazo handirik gabe eman izan die haurrei bularra, tarteka titiak itxi egiten baldin bazaizkio ere. Bigarrenari bularra ematen ari da orain: «Esperientzia gehiago daukat, eta jarraitzen dut, besteei laguntzeko». Albokoan Maider Urbitarte dago, bikien ama: «Hasieran ez nekien kapaz izango nintzen». Beldur hori sartzen zaio ama askori, Marga Sanjosek dioenez: «Galdu da amak bere buruarekin zuen konfiantza». SanJosek eta Tapiak eskatu dute gogor egiteko, lasai hartzeko, beldurra galtzeko, eta ez joateko botikara lehendabiziko arazoa sortu orduko: «Emakumeak bularra emateko ahala eta sena ditu». 

 Motzean


Edoskitzearen Aldeko Zarauzko Taldea. 2006an hasi zen biltzen. 

Edoskitze publikoa. Duela bi urte egin zuten lehen aldiz, eta atzo egin zuten berriro. Urtero egiteko asmoa dute, edoskitzearen kultura zabaltzeko helburuarekin. 

Bilerak. Astero egiten dituzte bilerak -ostegunetan, 11:00etatik 12:30era-, Zarauzko osasun etxean. 

